Почитуван г. Димитриевски,
Ви благодариме за Вашите прашања и за интересот што го покажувате.
Во прилог Ви доставуваме одговори на поставените прашања:

1.Дали ДКСК и Јавното обвинителство имаа координација по конкретниот предмет, преку која ДКСК е формално известена/запознаена дека предмет за истиот случај и истите околности води и ЈО?
Остварена е комуникација на барање на ЈО во која се наведени информации дека е отворен предмет со идентични  наводи како во предметот што се водеше  во ДКСК. ДКСК нема законска надлежност да бара од ЈО детали од конкретна истражна постапка. Но, наводите за кои е отворен предметот се идентични како и во предметот кој беше и во ДКСК.
 
2. Според кој законски или подзаконски акт или пак договор или друг документ, ДКСК прекинува постапување по одреден предмет ако за тој предмет постапка води Јавното обвинителство? 
Станува збор за постапување во согласност со склучениот Меморандум помеѓу двете институции, каде е предвидено секоја од институциите да постапува во рамки на своите надлежности. Имено, секогаш кога ЈО започнува да постапува по одреден предмет кој се води и во нашата институција, ние како институција која не е дел од судската власт го запираме постапувањето по нашиот предмет, имајќи предвид дека ЈО има надлежност да преземе истражни дејствија со кои ќе се утврди вистинитоста на наведените индиции и следствено на тоа може да поведе постапка која би резултирала со конечен судски епилог. ДКСК дури и во случај да ја продолжи постапката, во рамките на нашиот мандат најмногу што би можеле да направиме е да поднесеме иницијатива за отварање на предмет кој веќе е отворен во ЈО и по истиот ЈО веќе постапува. ДКСК нема потреба понатаму да се инволвира во истиот предмет. Паралелното постапување од страна на ЈО и ДКСК во минатото резултираше со нарушување на соработката помеѓу двете институции клучни во борбата против корупцијата.
 
3. На кој начин/преку кој механизам ДКСК е редовно информирана за предметите кои ги води Јавното обвинителство, дури и оние кои се во предистрага или пак за нив е поднесена само кривична пријава, за да не се случува ДКСК да работи и други предмети кои ги работи и ЈО?
ДКСК вообичаено кога има потреба од одредени информации се обраќа до ЈО, како и до секоја друга институција. Исто така, има случаи кога и ЈО се обраќа до ДКСК за одредени информации. Секогаш кога се утврдува совпаѓање како што беше во случајот со предметот за кој прашувате постапката е идентична. Ова постапување го предвидува ЗСКСИ, како и  склучениот Меморандум за соработка со ЈО од 2023 година, со кој имаме навремена, непосредна и взаемна комуникација за размена на суштествени податоци и информации. 
 
4. Во контекст на претходното, дали доколку во моментов се поднесе кривична пријава до ЈО за предмет кој ДКСК го работи подолго време и е пред одлука, ДКСК по автоматизам ќе го запре постапувањето?
Доколку ЈО оформи предмет кој ДКСК го работи подолго време и е пред одлука, во тој случај предметот со целокупната документација обезбедена во рамки на административната проверка од страна на ДКСК, ќе го проследиме на понатамошно надлежно постапување на ЈО како орган надлежен за кривичен прогон на сторители на кривични дела.  Секое продолжување на постапката на ДКСК може да значи и да се протолкува како мешање во работата на обвинителството и судската власт.

5. Дали доколку ЈО отфрли кривична пријава или реши да затвори предистрага за предмет кој претходно го работела ДКСК но бил стопиран за да избегне двојно постапување, ДКСК потоа ќе продолжи со постапувањето?
Во услови која ЈО отфрла кривична пријава поради тоа што утврдило дека наводите од кривичната пријава се неосновани, понатамошно постапување од страна на ДКСК е беспредметно, бидејќи орган надлежен за кривичен прогон на сторители на кривични дела е ЈО.
 
Ви благодариме за Вашата доверба и соработка.
 
Со почит,
Државна комисија за спречување на корупцијата
